
 Ahuntzen erdian, txakurrik ez 

Jendea txakurrekin ibiltzea debekatzen du ahuntz tropa txiki batek, Baionan. 
Xan Aire 

Baiona 

Ez dira anitz. Bost edo sei. Ez dira handiak. Baina Baionako txakur guziak kasatu dituzte. Nahigabean, haatik. Badu hamar bat urte ahuntzak jarri dituela Herriko Etxeak, Baionako bazterrak garbi atxikitzeko. Harresietan sortzen diren lapar sasuak keinu batez desagerrarazten dituzte. Baina Baionan, pentze gutxi dago, besteak beste, bakoitza bere txakurrarekin ibiltzeko. Eta diren bakarrak, harresien ingurukoak dira. 

Lachepaillet auzoko harresiaren pentzeetan ibiltzeko usaia dauka Bernadette Parra andereak. «Eva, nire txakurrarekin, bertara joaten naiz egunero. Baionako lekurik politena eta lasaiena da, batez ere txakurrak egun osoa apartamentuan gakoturik pasatzen duenean». Eta, duela hiru aste, ibilaldi goxoaren bidea bat-batean moztua agertu zitzaien Bernadette Parra eta Evari. 

Zerko bat. Zelaian sartzea debekatzen zuenak. Eta zerkoaren gibelean, ahuntzak. «Harresiaren gainean, edo kontra ari ziren alhan. Lehen begi kolpean ageri zen ez zutela zelai osoaren beharrik, maldan eta harresian zirela zoriontsuenak». Zerkoaren kontra, seinale bat. «Garapen iraunkorraren karietara, Baionako Herriko Etxeak ahuntz tropa bat ezarri du bazterrak garbi atxikitzeko. Abereek lasaitasuna behar dute. Milesker errespetatzeagatik». Hara zer idatzia den, frantsesez, seinalearen gainean. 

Bernadette Parra «harriturik» geratu zen. «Horrelako lekuak bezalakoak ez dira hamarnaka kontatzen Baionan! Harridura pasatu zitzaidanean, haserretu nintzen». Beste ibiltariekin hitz egin zuen Parra andereak. «Gehienak haserre ziren. Batzuek, ordea, beste leku bat aurkituko zutela erran zuten. Nahi zutena egiteko erran nien, nik ez nuela hori utziko deliberatua nuen. Etxe ondo-ondoan dut lekua, eta txakurrari atsedena emateko, kilometroak egin behar baldin badira lanera joan aitzin edo egun osoa lanean iragan ondoan...». 

ESKUTITZAK AUZAPEZARI. Lagun batzuekin Grenet auzapezari idaztea deliberatu zuen Parrak. Eta estrategia fina pentsatua zuten. «Bakoitzak bere gutuna idatzi zuen, eskutitzak metatzeko gisan», azaldu du andereak. Auzapezaren erantzuna aste bat berantago etorri zen. Herriko Etxera gonbita, arazoa konpontzeko «nahikeri osoa» adierazten zuen eskutitza. 

Alain Lampede, Baionako Herriko Etxeko baratze zaindarien burua hitzorduaz gogoratu da. «A, bai! Nahiko haserre zegon Parra anderea! Baina guk errateko genuena entzun ondoan, negoziatzen hasi ginen, goxoki». Lampeden iduriko, ahuntzak beharrezkoak dira Lachepaillet harresiaren inguruan. «Belar mozten aritzen gara hor... Bi astetarik egiten dugu lan arriskutsu hori, tresna pizuekin, harresi edo malda bazter-bazterrean. Gorputzarekin harat-honatak egiten ditugu, eta lerratzeko arrisku handia dago, batez ere euria egin duenean». 

Lan Ikuskaritzaren azterketa baten ondorioa izan da ahuntzak ezartzea Lachepailleteko bazterretan. «Molde horretan lanean aritzea ezinezkoa zela erran ziguten. Eta segurtasun sistema bat eskaini ziguten, sareekin, bi metroko zutoinekin... Ezinezkoa zitzaigun. Gainera, zernahi denbora izan beharko zen horien instalatzeko, eta lan istripua noiz nahi gertatzen ahal zen. Aterabide merkeagoa harrapatu genuen, gure ahuntz famatuekin». 

Bernadette Parrak eraman duen borrokaren ondotik, Herriko Etxekoak ez zirela leku guziaren hestea behartuak ohartu dira. «Harresiaren eta maldaren kontra jarriko dugu orain zerkoa». Martxo bukaeran zabalduko dute berriz lekua. Anartean, harresi kasko batean finkatu dituzte ahuntzak, aste hastapenean, jendea eta txakurrak joaten ahal ez diren lekuan. «Eta nik beste leku bat aurkitu beharko dut, urrunago, Evarekin ibiltzeko. Baina batzuetan, balio du borrokatzeak» erran du, hasperen eginez, Parra andereak. 

